
8.	 Toshkent kimyo-texnologiya universiteti
9.	 Jizzax politexnika instituti

OLIY TA’LIM TIZIMIDA TA’LIM SIFATI VA 
OLIY TA’LIM TASHKILOTLARI REYTINGINI 

SHAKLLANTIRISH: AXBOROT-TAHLILIY 
DASHBORD YONDASHUVI

Bozorova Muazzam Hamid qizi
Yangi asr universiteti o‘qituvchisi

Hakimova Mushtariybonu Hamid qizi
Toshkent xalqaro moliyaviy boshqaruv va texnologiyalar universiteti katta o‘qituvchisi

Annotatsiya: Mazkur ilmiy maqolada oliy ta’lim tizimida ta’lim sifati va oliy ta’lim muassasalari reytingini shakllantirish 
masalalari zamonaviy axborot-tahliliy yondashuvlar asosida tahlil qilinadi. Tadqiqot doirasida ta’lim sifati ko‘rsatkichlari 
tizimi, ularning hududiy ijtimoiy-demografik omillar bilan o‘zaro bog‘liqligi hamda manfaatdor guruhlar ta’siri ilmiy jihatdan 
asoslab beriladi. Maqolada “O‘zbekiston Respublikasining oliy ta’lim tizimini baholash” axborot-tahliliy dashbordi 
konsepsiyasi asosida shakllantiriladigan asosiy reytinglar aniqlashtiriladi va ularning ta’lim siyosatini takomillashtirishdagi 
ahamiyati yoritiladi. Tadqiqot natijalari shuni ko‘rsatadiki, axborot-tahliliy dashbordga tayangan holda shakllantirilgan 
reytinglar oliy ta’lim tizimini baholashda shaffoflik, obyektivlik va hududiy muvozanatni ta’minlashga xizmat qiladi.

Kalit so‘zlar: oliy ta’lim tizimi, ta’lim sifati, oliy ta’lim muassasalari reytingi, axborot-tahliliy dashbord, hududiy tahlil, ijtimoiy-
demografik holat, manfaatdor guruhlar, baholash indikatorlari.
Abstract: This scientific article analyzes issues related to the quality of education and the formation of higher education 
institution rankings within the higher education system based on modern information-analytical approaches. Within the 
scope of the study, the system of education quality indicators, their interrelationship with regional socio-demographic 
factors, and the influence of stakeholder groups are scientifically substantiated. The article identifies the main rankings 
formed on the basis of the concept of the information-analytical dashboard “Assessment of the Higher Education System 
of the Republic of Uzbekistan” and highlights their significance in improving education policy. The research findings 
indicate that rankings developed on the basis of an information-analytical dashboard contribute to ensuring transparency, 
objectivity, and regional balance in the assessment of the higher education system.

Keywords: higher education system, quality of education, ranking of higher education institutions, information-analytical 
dashboard, regional analysis, socio-demographic situation, stakeholders, evaluation indicators.
Аннотация: В данной научной статье на основе современных информационно-аналитических подходов 
анализируются вопросы качества образования и формирования рейтингов высших учебных заведений в 
системе высшего образования. В рамках исследования научно обосновывается система показателей качества 
образования, их взаимосвязь с региональными социально-демографическими факторами, а также влияние 
заинтересованных групп. В статье определяются основные рейтинги, формируемые на основе концепции 
информационно-аналитического дашборда «Оценка системы высшего образования Республики Узбекистан», 
и раскрывается их значение в совершенствовании образовательной политики. Результаты исследования 
показывают, что рейтинги, сформированные на основе информационно-аналитического дашборда, способствуют 
обеспечению прозрачности, объективности и регионального баланса при оценке системы высшего образования.

Ключевые слова: система высшего образования, качество образования, рейтинг высших учебных заведений, 
информационно-аналитический дашборд, региональный анализ, социально-демографическое состояние, 
заинтересованные группы, индикаторы оценки.

K I R I S H
Zamonaviy sharoitda oliy ta’lim tizimi mamlakatning ijtimoiy-iqtisodiy rivojlanish strategiyasida muhim o‘rin 

tutadi. Raqobatbardosh iqtisodiyot, innovatsion rivojlanish va inson kapitalini shakllantirish bevosita oliy ta’lim 
sifati bilan bog‘liqdir. Shu bois, oliy ta’lim tizimini baholash va uning samaradorligini oshirish masalalari davlat 
siyosatining ustuvor yo‘nalishlaridan biriga aylangan.

Oliy ta’lim tizimini baholashda ta’lim sifati va oliy ta’lim muassasalari reytingi muhim analitik vosita 
hisoblanadi. Reytinglar orqali ta’lim muassasalarining nisbiy holati aniqlanadi, kuchli va zaif tomonlar ochib 
beriladi hamda rivojlanish uchun ustuvor yo‘nalishlar belgilanadi. 

Shu nuqtai nazardan, mazkur maqolada ta’lim sifati va muassasalar reytingini shakllantirish jarayoniga 
axborot-tahliliy dashbord yondashuvini integratsiya qilish masalasi asosiy tadqiqot obyekti sifatida tanlandi. 
Ayniqsa, respublika hududlari kesimida ijtimoiy-demografik holat va ta’sir etuvchi guruhlar ko‘rsatkichlarini 
birlashtirgan holda reytinglarni aniqlashtirish dolzarb ilmiy-amaliy ahamiyat kasb etadi.

M A V Z U G A  O I D  A D A B I Y O T L A R  T A H L I L I
Oliy ta’lim tizimida ta’lim sifati va muassasalar reytingini shakllantirish masalalari so‘nggi o‘n yilliklarda 

ilmiy tadqiqotlarning muhim yo‘nalishlaridan biri sifatida shakllangan. Ushbu yo‘nalishdagi adabiyotlar tahlili 
shuni ko‘rsatadiki, ta’lim sifati va reytinglar bo‘yicha yondashuvlar evolyutsion tarzda rivojlanib, dastlab tor 
akademik mezonlarga asoslangan bo‘lsa, keyinchalik ijtimoiy, hududiy va boshqaruv omillarini qamrab oluvchi 
kompleks modellarga o‘tgan.

Ilk tadqiqotlarda ta’lim sifati asosan akademik unumdorlik orqali baholangan. Masalan, J. C. Dill va F. 
Van Vught oliy ta’lim muassasalari samaradorligini ilmiy nashrlar soni, professor-o‘qituvchilarning ilmiy faolligi 
va institutsional boshqaruv sifati bilan bog‘lab tahlil qilgan. Ushbu yondashuv ta’lim sifatining ichki akademik 
jihatlarini ochib berishga xizmat qilgan bo‘lsa-da, uning asosiy cheklovi oliy ta’limning hududiy va ijtimoiy 
kontekstdan uzilgan holda baholanganligidir.

Keyingi ilmiy izlanishlarda ta’lim sifati tushunchasi kengaytirilib, uning iqtisodiy va ijtimoiy samaradorligi 
masalalari markaziy o‘ringa chiqdi. E. Hanushek va L. Woessmann tomonidan olib borilgan tadqiqotlar ta’lim 
sifati va iqtisodiy o‘sish o‘rtasidagi bog‘liqlikni empirik asosda isbotlab berdi. Ushbu ishlarda ta’lim sifati mehnat 
bozorida talab yuqori bo‘lgan bilim va ko‘nikmalarni shakllantirish qobiliyati bilan bog‘langan. Biroq mazkur 
tadqiqotlar asosan makroiqtisodiy darajada olib borilib, oliy ta’lim muassasalari reytinglarini hududiy kontekstda 
shakllantirish masalasiga yetarli e’tibor qaratmagan.

Oliy ta’lim muassasalari reytinglari bo‘yicha alohida ilmiy yo‘nalish shakllangan bo‘lib, bunda reytinglarning 
metodologik asoslanganligi va shaffofligi muhim masala sifatida ko‘riladi. E. Hazelkorn reyting tizimlarini tahlil 
qilib, ularning ta’lim siyosatiga ta’siri, ijobiy va salbiy oqibatlarini atroflicha o‘rgangan. Uning tadqiqotlarida 
reytinglar oliy ta’lim muassasalarining strategik xulq-atvoriga kuchli ta’sir ko‘rsatishi, biroq noto‘g‘ri tanlangan 
indikatorlar baholash natijalarini buzib ko‘rsatishi mumkinligi ta’kidlanadi. Ushbu tanqidiy yondashuv reyting 
tizimlarini ishlab chiqishda indikatorlar tizimiga alohida e’tibor qaratish zarurligini ko‘rsatadi.

Xalqaro tashkilotlar tomonidan tayyorlangan tahliliy hisobotlar ham ta’lim sifati va reytinglar masalasida 
muhim manba hisoblanadi. OECD tomonidan e’lon qilinadigan “Education at a Glance” hisobotlarida oliy 
ta’lim tizimi ko‘rsatkichlari xalqaro taqqoslash asosida yoritiladi. Ushbu hisobotlar ta’lim sifati ko‘rsatkichlarini 
tizimli tahlil qilish imkonini bersa-da, ular asosan milliy darajadagi umumlashtirilgan ko‘rsatkichlarga tayanadi. 
Natijada, hududlar kesimidagi farqlar va ijtimoiy-demografik omillar reyting shakllantirish jarayonida ikkinchi 
darajali ahamiyatga ega bo‘lib qoladi.

So‘nggi yillarda ta’lim tizimini baholashda axborot-tahliliy platformalar va dashbordlardan foydalanish 
bo‘yicha tadqiqotlar paydo bo‘ldi. S. Few va E. Tufte vizual analitika va ma’lumotlarni grafik ko‘rinishda taqdim 
etish boshqaruv qarorlarining sifatini oshirishini asoslab bergan. Ushbu yondashuv oliy ta’lim tizimini baholashda 
ko‘p sonli ko‘rsatkichlarni bir vaqtning o‘zida tahlil qilish imkonini yaratadi. Biroq mazkur ishlarda asosan 
vizualizatsiya masalalari yoritilib, reyting metodologiyasining mazmuniy asoslari chuqur ochib berilmagan.

Hududiy rivojlanish va ta’lim o‘rtasidagi bog‘liqlik masalalari P. McCann va R. Florida tadqiqotlarida keng 
yoritilgan. Ular oliy ta’lim muassasalari hududiy innovatsion ekotizimning muhim elementi ekanini ta’kidlab, 
ta’lim sifati hududiy iqtisodiy faollik va demografik tarkib bilan uzviy bog‘liq ekanini ko‘rsatadi. Ushbu yondashuv 
reytinglarni shakllantirishda hududiy ijtimoiy-demografik omillarni hisobga olish zarurligini ilmiy jihatdan 
asoslaydi.

Shunga qaramay, mavjud adabiyotlar tahlili shuni ko‘rsatadiki, ko‘plab reyting tizimlarida hududiy ijtimoiy-
demografik ko‘rsatkichlar va manfaatdor guruhlar (talabalar, ish beruvchilar, o‘qituvchilar) fikri yetarli darajada 
integratsiya qilinmagan. Aksariyat reytinglar akademik va institutsional ko‘rsatkichlarga ustuvorlik berib, ta’lim 
sifati va ijtimoiy qabul qilinish o‘rtasidagi bog‘liqlikni cheklangan tarzda yoritadi.

Mazkur maqola aynan shu metodologik bo‘shliqni to‘ldirishga qaratilgan bo‘lib, ta’lim sifati va muassasalar 
reytingini shakllantirishda axborot-tahliliy dashbord asosida hududiy ijtimoiy-demografik holat va manfaatdor 
guruhlar ko‘rsatkichlarini integratsiyalash zarurligini asoslab beradi. Ushbu yondashuv mavjud ilmiy 
konsepsiyalarni inkor etmagan holda, ularni hududiy va ijtimoiy kontekst bilan boyitadi va reyting tizimlarining 
amaliy ahamiyatini oshirishga xizmat qiladi.

T A D Q I Q O T  M E T O D O L O G I YA S I
Tadqiqotda kompleks metodologik yondashuv qo‘llanildi. Jumladan:
tizimli yondashuv – ta’lim sifati, hududiy ijtimoiy-demografik holat va manfaatdor guruhlar ko‘rsatkichlarini 

yagona baholash tizimida birlashtirish uchun;
taqqoshlama va hududiy tahlil – respublika hududlari kesimida ta’lim sifati va reyting ko‘rsatkichlarini 

solishtirish uchun;
indikatorlar asosida baholash – ta’lim sifati va muassasalar reytingini shakllantirishda ko‘p blokli indikatorlar 

tizimidan foydalanish uchun;
axborot-tahliliy yondashuv – “O‘zbekiston Respublikasining oliy ta’lim tizimini baholash” dashbordi 

konsepsiyasi asosida ma’lumotlarni vizual va analitik qayta ishlash uchun.
Mazkur metodologiya ta’lim sifati va reytinglarni shakllantirishda obyektivlik va shaffoflikni ta’minlashga 

xizmat qiladi.

T A H L I L  V A  N A T I J A L A R  M U H O K A M A S I
O‘tkazilgan tahlillar oliy ta’lim tizimida ta’lim sifati va muassasalar reytingi shakllanishi hududiy ijtimoiy-

demografik sharoitlar bilan murakkab va ko‘p bosqichli bog‘liqlikka ega ekanini ko‘rsatadi. Ushbu bog‘liqlik 
reyting natijalarining talqinida hududiy kontekstni hisobga olish zarurligini tasdiqlaydi. Reyting ko‘rsatkichlari 
mutlaq qiymatlar asosida emas, balki hududiy demografik va ijtimoiy sharoitlar bilan solishtirilgan holda tahlil 
qilingandagina real holatni aks ettira oladi.

Tahlil natijalariga ko‘ra, yoshlar ulushi yuqori bo‘lgan hududlarda oliy ta’lim tizimi demografik bosim 
ostida faoliyat yuritadi. Bu bosim ta’lim muassasalarida talabalar oqimining ortishi, auditoriya va laboratoriya 
fondlaridan foydalanish intensivligining oshishi hamda professor-o‘qituvchilar yuklamasining ko‘payishi orqali 
namoyon bo‘ladi. Bunday sharoitda reyting ko‘rsatkichlarida ayrim omillar kuzatilishi mumkin, biroq bu holat 
doimo ta’lim sifati pastligini anglatmaydi. Aksincha, ushbu natijalar ko‘pincha mavjud resurslarning demografik 
omillar sabab haddan tashqari bandligi bilan izohlanadi. Shu bois, reyting natijalarini hududiy ijtimoiy-demografik 
fonni hisobga olmasdan talqin qilish noto‘g‘ri xulosalarga olib kelishi ehtimoli mavjud.

Axborot-tahliliy dashbord asosida olib borilgan tahlillar shuni ko‘rsatadiki, ta’lim sifati va oliy ta’lim 
muassasalari reytinglari hududiy ijtimoiy-demografik sharoitlarga nisbatan sezgir tizim sifatida shakllanadi. 
Dashbord orqali integratsiyalashgan holda yig‘ilgan ma’lumotlar reyting natijalarini faqat yakuniy ballar sifatida 
emas, balki ularning shakllanish sabablarini aniqlash imkonini beradi. Quyida asosiy natijalar bloklar va 
jadvallar kesimida tahlil qilinadi (1-jadval).

1-jadval. Hududiy demografik yuklama va ta’lim sifati ko‘rsatkichlari o‘rtasidagi bog‘liqlik

Hudud turi 18–24 yoshdagi aholi 
ulushi (%) Talaba/o‘qituvchi nisbati Ta’lim jarayoni sifati 

indeksi*
Yuqori demografik bosimli 
hududlar 20–23 18–22 0,62

O‘rtacha demografik hududlar 15–19 14–17 0,71
Past demografik bosimli 
hududlar 10–14 10–13 0,78

*Indeks 0–1 oralig‘ida normallashtirilgan.
Manba: Tadqiqotlar asosida mualliflar tomonidan tuzildi.

1-jadval natijalari shuni ko‘rsatadiki, yoshlar ulushi yuqori bo‘lgan hududlarda talaba/o‘qituvchi nisbati 
keskin oshadi. Bu holat ta’lim jarayoni sifati indeksining nisbatan past bo‘lishiga olib kelmoqda. Bunda 
sifatsizlik emas, balki resurslarning demografik bosim ostida ishlashi asosiy sabab sifatida namoyon bo‘ladi. 
Past demografik bosimli hududlarda esa nisbat qulayroq bo‘lib, ta’lim jarayoni sifati ko‘rsatkichlari yuqoriroq 
shakllanadi.

Aholi zichligi past yoki demografik o‘sish sur’atlari sekinlashgan hududlarda esa mutlaqo boshqa vaziyat 
shakllanadi. Bunday hududlarda oliy ta’lim muassasalari moddiy-texnik bazasi va kadrlar salohiyati nisbatan 
barqaror bo‘lsa-da, talabalar sonining kamligi muassasalarning to‘liq quvvatda ishlamasligiga olib kelishi 
mumkin. Bu holat reyting ko‘rsatkichlarida ayrim ijobiy natijalar – masalan, talabalar va o‘qituvchilar nisbati yoki 
infratuzilma bilan ta’minlanganlik – orqali aks etadi. 

Axborot-tahliliy dashbord asosida shakllantirilgan reytinglar ushbu murakkab holatlarni aniqlashtirish 
imkonini beradi. Dashbord doirasida ta’lim sifati bir nechta asosiy bloklar kesimida tahlil qilinadi va har bir blok 
hududiy ijtimoiy-demografik ko‘rsatkichlar bilan bog‘lanadi. Bu yondashuv reyting natijalarini yanada “sezgir” 

qiladi, ya’ni ular hududiy farqlarga nisbatan moslashuvchan bo‘ladi. Natijada, reytinglar nafaqat oliy ta’lim 
muassasalarini taqqoslash, balki ularning faoliyatini qaysi sharoitlarda olib borayotganini ham aks ettiradi.

Tahlillar shuni ko‘rsatadiki, ta’lim jarayoni sifati bilan bog‘liq reyting ko‘rsatkichlari demografik bosim yuqori 
hududlarda ko‘pincha infratuzilmaviy va tashkiliy omillarga bog‘liq holda shakllanadi. Professor-o‘qituvchilar 
salohiyati esa hududiy demografik omillarga nisbatan barqarorroq bo‘lib, ko‘proq institutsional siyosat va kadrlar 
boshqaruvi bilan belgilanadi. Ilmiy-tadqiqot faoliyati natijalari esa hududiy iqtisodiy va ilmiy muhit bilan uzviy 
bog‘liq bo‘lib, yirik ilmiy markazlarda joylashgan muassasalar reytingda nisbatan yuqori o‘rinlarni egallashga 
moyil bo‘ladi (2-jadval).

2-jadval. Moddiy-texnik baza va demografik talabning reytingga ta’siri

Hudud guruhi Auditoriya sig‘imi (1 talaba 
uchun m²)

Infratuzilma ta’minoti 
indeksi

Reytingga ijobiy 
ta’sir

Yuqori talabli hududlar 3,5–4,0 0,64 O‘rtacha

O‘rtacha talabli 
hududlar 4,5–5,0 0,72 Yuqori

Past talabli hududlar 6,0–7,0 0,81 Yuqori (shartli)
Manba: Tadqiqotlar asosida mualliflar tomonidan tuzildi.

Moddiy-texnik baza ko‘rsatkichlari past talabli hududlarda yuqori bo‘lsa-da, reytingga bo‘lgan ijobiy ta’sir 
shartli xarakterga ega. Chunki talab past bo‘lgan sharoitda infratuzilmaning yetarliligi ta’lim jarayonining 
intensivligi bilan to‘liq mos kelmaydi. Dashbord orqali mazkur tafovut aniq ko‘rinadi va reyting ballari noto‘g‘ri 
talqin qilinishining oldi olinadi.

Moddiy-texnik baza ko‘rsatkichlari reyting natijalarida hududiy farqlarni yaqqol aks ettiruvchi bloklardan 
biri hisoblanadi. Demografik jihatdan yuklama past bo‘lgan hududlarda infratuzilma ko‘rsatkichlari yuqori 
bo‘lishi mumkin, biroq bu holat ta’lim jarayonining intensivligi va natijaviyligi bilan doimo mos kelavermaydi. 
Shu sababli, dashbord asosidagi tahlil moddiy-texnik baza ko‘rsatkichlarini demografik talab darajasi bilan 
birgalikda baholash imkonini beradi (3-jadval).

3-jadval. Hududiy mehnat bozori va bitiruvchilar natijalari o‘rtasidagi bog‘liqlik

Hudud turi Bitiruvchilar bandligi (%) Hududiy iqtisodiy faollik Bitiruvchilar natijalari indeksi

Iqtisodiy markazlar 75–82 Yuqori 0,80

O‘rtacha hududlar 60–70 O‘rtacha 0,68

Chekka hududlar 45–55 Past 0,56

Manba: Tadqiqotlar asosida mualliflar tomonidan tuzildi.

3-jadval natijalari shuni ko‘rsatadiki, bitiruvchilar bandligi ko‘rsatkichlari ta’lim sifati bilan emas, balki 
hududiy iqtisodiy faollik bilan kuchli bog‘langan. Shu sababli, reytinglarda bitiruvchilar natijalari indeksi alohida 
blok sifatida, hududiy iqtisodiy fon bilan birgalikda baholanishi zarur.

Bitiruvchilar natijalari bilan bog‘liq reyting ko‘rsatkichlari esa hududiy mehnat bozori sharoitlariga sezgir 
hisoblanadi. Tahlillar shuni ko‘rsatadiki, ayrim hududlarda bitiruvchilarning bandlik darajasi yuqori bo‘lsa-da, 
bu holat asosan hududiy iqtisodiy faollik bilan izohlanadi. Boshqa hududlarda esa ta’lim sifati nisbatan yuqori 
bo‘lishiga qaramay, mehnat bozorining cheklanganligi sababli bitiruvchilar bandligi past bo‘lishi mumkin. 
Dashbord orqali ushbu tafovutlar aniq ko‘rinishda aks ettiriladi va reyting natijalarini yanada asosli talqin qilish 
imkoniyati yaratiladi.

Manfaatdor guruhlar ko‘rsatkichlari reytinglarni aniqlashtirishda alohida ahamiyat kasb etadi. Talabalar 
qoniqish darajasi, ota-onalarning ta’lim sifatiga bergan bahosi, o‘qituvchilarning ichki baholari va ish 
beruvchilarning bitiruvchilar malakasiga munosabati subyektiv xususiyatga ega bo‘lsa-da, ular ta’lim tizimining 
ijtimoiy qabul qilinish darajasini aks ettiradi. Tahlil natijalari shuni ko‘rsatadiki, mazkur ko‘rsatkichlarni reytingdan 
chiqarib tashlash baholashning muhim jihatini yo‘qotishga olib keladi. Aksincha, dashbord asosida ushbu 
subyektiv baholarni statistik ma’lumotlar bilan birgalikda ko‘rib chiqish reytinglarning ishonchliligini oshiradi 
(4-jadval).

4-jadval. Manfaatdor guruhlar baholari va reyting aniqligi

Manfaatdor guruh O‘rtacha qoniqish darajasi (1–5) Reytingni aniqlashtirishdagi roli

Talabalar 3,8 Yuqori

Ota-onalar 3,6 O‘rtacha

O‘qituvchilar 4,0 Yuqori

Ish beruvchilar 3,7 Juda yuqori

Manba: Tadqiqotlar asosida mualliflar tomonidan tuzildi.

Manfaatdor guruhlar baholari subyektiv bo‘lishiga qaramay, reyting natijalarini aniqlashtirishda muhim rol 
o‘ynaydi. Dashbord ushbu baholarni statistik ko‘rsatkichlar bilan birlashtirib, subyektivlik darajasini pasaytiradi 
va reytinglarning ijtimoiy asoslanganligini oshiradi.

Natijalar muhokamasi shuni ko‘rsatadiki, axborot-tahliliy dashbord orqali amalga oshiriladigan 
integratsiyalashgan baholash reytinglarni statik baholash vositasidan dinamik boshqaruv instrumentiga 
aylantiradi. Reytinglar vaqt bo‘yicha kuzatilganda, hududiy demografik o‘zgarishlar, talab va resurslar 
o‘rtasidagi nisbat hamda manfaatdor guruhlar munosabatidagi siljishlar aniq ko‘rinadi. Bu esa oliy ta’lim tizimini 
rivojlantirish bo‘yicha qabul qilinadigan qarorlarni dalillarga asoslangan holda shakllantirish imkonini beradi.

Umuman olganda, tahlil va natijalar muhokamasi shuni tasdiqlaydiki, ta’lim sifati va oliy ta’lim 
muassasalari reytingini axborot-tahliliy dashbord asosida, hududiy ijtimoiy-demografik holat va manfaatdor 
guruhlar ko‘rsatkichlarini integratsiyalashgan holda baholash reyting tizimining ilmiy asoslanganligini va amaliy 
ahamiyatini sezilarli darajada oshiradi. Bu yondashuv reytinglarni nafaqat taqqoslash vositasi, balki hududiy 
ta’lim siyosatini shakllantirish va takomillashtirish uchun muhim strategik mexanizm sifatida namoyon etadi.

X U L O S A  V A  T A K L I F L A R
Olib borilgan tahlillar shuni ko‘rsatadiki, axborot-tahliliy dashbord orqali shakllantirilgan reytinglar hududiy 

farqlarga nisbatan moslashuvchan va kontekstga sezgir hisoblanadi. Reyting ballarining o‘zgarishi ko‘pincha 
ta’lim sifati pasayishi emas, balki demografik yuklama, iqtisodiy sharoit va talab strukturasining o‘zgarishi bilan 
izohlanadi.

Natijada, dashbord asosida shakllangan reytinglar:
hududiy ta’lim siyosatini aniqlashtirish;
resurslarni manzilli taqsimlash;
oliy ta’lim muassasalarining real sharoitdagi samaradorligini baholash uchun ishonchli analitik vosita 

sifatida namoyon bo‘ladi.
Tadqiqot natijalari asosida quyidagi xulosalarga kelindi:
ta’lim sifati va oliy ta’lim muassasalari reytingini shakllantirishda ko‘p blokli va integratsiyalashgan 

yondashuv zarur;
hududiy ijtimoiy-demografik holat va manfaatdor guruhlar ko‘rsatkichlarini hisobga olgan reytinglar obyektiv 

va ishonchli bo‘ladi;
axborot-tahliliy dashbord oliy ta’lim tizimini baholashda shaffoflik va tahliliy aniqlikni oshiradi.
Shu munosabat bilan quyidagi takliflar ilgari suriladi:
oliy ta’lim muassasalari reytingini shakllantirishda axborot-tahliliy dashbordni baholash vositasi sifatida 

joriy etish;
hududiy ijtimoiy-demografik ko‘rsatkichlar asosida differensial baholash mexanizmlarini ishlab chiqish;
manfaatdor guruhlar fikrini muntazam monitoring qilish orqali reyting metodologiyasini takomillashtirib 

borish.

